
E scibben che sventasse e sedizioîn

De Colombo l’energico coraggio,

Pù lê ô stûdiava tutte i ocaxoîn

De subornâ de nêuvo l’equipaggio:

Sperando dunque da-e dispoxizioîn

Tiâ partio de quest’ommo e ô so vantaggio

Maboia ô commençava a avvixinâlo

Pe sempre ciù inasprîlo e pe tentâlo.

L’ëa a nêutte do trenteximo segondo

Giorno che navegava a flotta ardia:

L’ëa sopio de Ferrante da un profondo

Sêunno ô crussio da noia e da raoxia:

Quello spirito allôa boxardo e immondo

O ghe rappresentava ä fantaxia

Uña figgia che ä voxe, a-e forme, ä cea

A paîva a so diletta Rosolea.

Ghe paiva vedia ne-a so camea afflita

Con ô gomio appoggiôu ä tavoletta,

E co-a masca appoggiâ sorve a man drita:

Sotto i êuggi a gh’aveiva a benedetta

Lettia, da Palos da so meistro scrita,

Che lê a l’aveiva reisa appeña letta

Con tante lagrimette umida e molla,

Che scassôu se n’ea quæxi ogni parolla.

E ghe paiva che ä fin, doppo un sospio

Lungo lungo e dall’intimo tiôu sciù,

A l’esclamasse: Ah! perchè seî partio

Cao meistro, pe andâ a perdive lazzù?

M’avesci a-ô meno a voxe dito addio,

Zà che no poeîvo veddive mai ciù!..

Per quæ motivo fâmela coscì?

Cose v’ho fæto che scappæ da mi?

